
საქმე N2/15580-26

330211926012757921

გ ა ნ ჩ ი ნ ე ბა
საქართველოს სახელით

მორატორიუმის დამატებითი ღონისძიების გამოყენების თაობაზე

შუამდგომლობის დაკმაყოფილების შესახებ

18 აგვისტო, 2026 წელი ქ. თბილისი

თბილისის საქალაქო სასამართლოს სამოქალაქო საქმეთა კოლეგია

მოსამართლე ქეთევან კურცხალია

განმცხადებელი (მოვალე) - შპს „სამეგრელოს ბაღები“

წარმომადგენელი - ნინო საბანაძე

გაკოთრების მმართველი - გიორგი ბათლიძე

მოთხოვნა - გადახდისუუნარობის შესახებ საქმის წარმოების დაწყება

განმცახდებელი - გიორგი ბათლიძე

მოთხოვნა - მორატორიუმის დამატებითი ღონისძიების გამოყენება

სასამართლომ ზეპირი მოსმენის გარეშე განიხილა მორატორიუმის დამატებითი

ღონისძიებების გამოყენების საკითხი და

გ ა მ ო ა რ კ ვ ი ა

2026 წლის 3 ივნისს, თბილისის საქალაქო სასამართლოს სამოქალაქო საქმეთა კოლეგიას

განცხადებით მომართა შპს „სამეგრელოს ბაღების“ წარმომადგენელმა, ნინო საბანაძემ შპს

„სამეგრელოს ბაღების“ მიმართ გაკოტრების რეჟიმის გახსნის შესახებ.

თბილისის საქალაქო სასამართლოს სამოქალაქო საქმეთა კოლეგიის 2026 წლის 03 ივლისის

განჩინებით შპს „სამეგრელოს ბაღების“ განცხადება ცნობილი იქნა დასაშვებად. შპს

„სამეგრელოს ბაღების“ მიმართ გაიხსნას გაკოტრების რეჟიმი. შპს „სამეგრელოს ბაღების“

გაკოტრების მმართველად დაინიშნა გადახდისუუნარობის პრაქტიკოსი - გიორგი ბათლიძე.

გადახდისუუნარობის შესახებ განცხადების დასაშვებად ცნობისა და გაკოტრების რეჟიმის

გახსნის თაობაზე სასამართლოს განჩინების გამოტანისთანავე ავტომატურად:

ა) ჩერდება მოვალის ქონების წინააღმდეგ მიმდინარე იძულებითი აღსრულების

ღონისძიებები, ხოლო იძულებითი აღსრულების ახალი ღონისძიებების დაწყება აღარ

დაიშვება;

ბ) ჩერდება და აღარ დაიშვება საქართველოს საგადასახადო კოდექსით გათვალისწინებული

აღსრულების უზრუნველყოფის ღონისძიებები (საგადასახადო გირავნობა, იპოთეკა და

სხვა), ასევე ჯარიმისა და საურავის დარიცხვა/გადახდა, ხოლო აღსრულების

უზრუნველყოფის ახალი ღონისძიებების დაწყება არ დაიშვება, გარდა საქართველოს

საგადასახადო კოდექსით დადგენილი წესით სასამართლოს მიერ გადახდისუუნარობის

შესახებ განცხადების დასაშვებად ცნობისა და რეაბილიტაციის/გაკოტრების რეჟიმის

გახსნის თაობაზე სასამართლო განჩინების გამოტანის შემდეგ წარმოშობილი საგადასახადო

დავალიანების დაფარვის მიზნით განხორციელებული ღონისძიებებისა;

გ) ჩერდება და არ დაიშვება კრედიტორის დაკმაყოფილება უზრუნველყოფის საგნიდან,

გარდა ამ კანონით გათვალისწინებული შემთხვევებისა;

დ) არ დაიშვება დივიდენდის განაწილების, საწარმოს რეორგანიზაციისა და ლიკვიდაციის

შესახებ გადაწყვეტილების მიღება;

ე) არ დაიშვება გადახდისუუნარობის საქმის წარმოების დაწყებამდე წარმოშობილი

ვალდებულებების შესრულება, ახალი ვალდებულებების აღება, გადახდის ახალ პირობებზე

შეთანხმება და მათი უზრუნველყოფა, გარდა ამ კანონით გათვალისწინებული

შემთხვევებისა;

ვ) ჩერდება გადახდისუუნარობის საქმის წარმოების დაწყებამდე წარმოშობილ

ვალდებულებებზე პროცენტის გადახდა. ამასთან, მორატორიუმით არ ჩერდება პროცენტის

დარიცხვა, რომელიც გათვალისწინებულ უნდა იქნეს კრედიტორთა მოთხოვნებში;

ზ) ჩერდება პირგასამტეხლოს დარიცხვა და გადახდა. თუ გადახდისუუნარობის საქმის

წარმოება გადახდისუუნარობის საფუძვლის არარსებობის გამო შეწყდება, მიიჩნევა, რომ

საქმის წარმოება შეწყდება გადახდისუუნარობის საფუძვლების არარსებობის გამო,

ჩაითვლება, რომ პირგასამტეხლოს დარიცხვა უწყვეტად მიმდინარეობდა;

თ) არ დაიშვება ახალი საპროცესო უზრუნველყოფის ღონისძიებების გამოყენება;

ი) ჩერდება გადახდისუუნარობის საქმის წარმოების დაწყებამდე აღძრული,

გადახდისუუნარობის მასის წინააღმდეგ მიმართული დავების განხილვა სასამართლოში,

არბიტრაჟში, ადმინისტრაციულ ორგანოში, ხოლო ახალი დავების დაწყება არ დაიშვება,

გარდა იმ შემთხვევისა, როცა დავა ეხება გადახდისუუნარობის მასიდან ნივთის გამოყოფას

ან ამ კანონით პირდაპირ გათვალისწინებული შემთხვევისა. ამ ქვეპუნქტით

გათვალისწინებულ შემთხვევებში, უფლების განხორციელების ხანდაზმულობას ვადის

დინება ჩერდება საქართველოს სამოქალაქო კოდექსის 132-ე მუხლის „დ“ ქვეპუნქტის

შესაბამისად.

2026 წლის 17 აგვისტოს, თბილისის საქალაქო სასამართლოს სამოქალაქო საქმეთა კოლეგიას

განცხადებით მომართა გიორგი ბათლიძემ მორატორიუმის დამატებითი ღონისძიების

გამოყენების მოთხოვნით.

განმცხადებლის განმარტებით, მოვალეს სს „ეპ ჯორჯია მიწოდება“-ს მიმართ ერიცხება

მოხმარებული ელექტროენერგიის დავალიანება, რომელიც ამ მომენტში შეადგენს 1,298.17

ლარს, ხოლო მისი გადახდის ბოლო ვადა არის მიმდინარე თვის 19 ივლისი. ამ მომენტში

მოვალეს არ გააჩნია, რაიმე სახის ხელშესახები ფინანსური აქტივი, იმისათვის, რომ მოხდეს

აღნიშნული დავალიანების დაფარვა. მოვალის საკუთრებაშია გაკოტრების მასაში შემავალი

სათბურები და სხვა კონსტრუქციები, რომელთა შენარჩუნებისთვის/დაზიანების თავიდან

არიდებისათვის აუცილებელია ელექტრო ენერგიის უწყვეტი მიწოდება. გარდა

ზემოაღნიშნულისა, ელექტრო ენერგიის მიწოდება აუცილებელია ტერიტორიაზე

უსაფრთხოებისა და მესამე პირთა ჩარევისაგან დაცვის უზრუნველსაყოფად. შესაბამისად,

ელექტროენერგიის შეწყვეტის შემთხვევაში, გადახდისუუნარობის მასას მიადგება

გამოუსწორებელი ზიანი, რაც არსებითად გაართულებს ან/და შეუძლებელს გახდის

კრედიტორთა დაკმაყოფილებას.

ამასთანავე, მოვალეს შპს „სქაიტელის“ მიმართ ერიცხება დავალიანება 70 (სამოცდაათი)

ლარის ოდენობით. შპს „სქაიტელი“ მოვალის საკუთრებაში/სარგებლობაში არსებულ,

მისამართზე უზრუნველყოფს ინტერნეტმომსახურების მიწოდებას, რომლის უწყვეტობაც

აუცილებელია ტერიტორიაზე განთავსებული სათვალთვალო კამერების ფუნქციონირებისა

და ტერიტორიის უსაფრთხოების უზრუნველსაყოფად. ინტერნეტმომსახურების შეწყვეტის

შემთხვევაში სათვალთვალო სისტემა ვეღარ უზრუნველყოფს ტერიტორიის სათანადო

მონიტორინგს, რაც გაზრდის უნებართვო შეღწევის, ქურდობის, ქონების დაზიანებისა და

გადახდისუუნარობის მასისთვის სხვა სახის ზიანის მიყენების საფრთხეს. შესაბამისა,

ინტერნეტმომსახურების უწყვეტი მიწოდება წარმოადგენს გადახდისუუნარობის მასის

დაცვისა და მისი ღირებულების შენარჩუნებისთვის აუცილებელ მომსახურებას.

ზემოაღნიშნულიდან გამომდინარე, „რეაბილიტაციისა და კრედიტორთა კოლექტიური

დაკმაყოფილების შესახებ“ საქართველოს კანონის მე-2 მუხლის „დ“ ქვეპუნქტის, 57-ე

მუხლის პირველი პუნქტის „გ“ და „დ“ ქვეპუნქტებისა და ამავე მუხლის მე-2 პუნქტის

საფუძველზე მოთხოვნას წარმოადგენს 1. გამოყენებულ იქნეს მორატორიუმის დამატებითი

ღონისძიება და სს „ეპ ჯორჯია მიწოდებას“ (ს/ნ: 405460594) აეკრძალოს მორატორიუმის

მოქმედების პერიოდში მოვალისთვის, აბონენტის N 0610184542, ელექტროენერგიის

მიწოდების შეწყვეტა, შეჩერება ან/და შეფერხება; 2. გამოყენებულ იქნეს მორატორიუმის

დამატებითი ღონისძიება და შპს „სქაიტელს“ (ს/ნ: 400013748) აეკრძალოს მორატორიუმის

მოქმედების პერიოდში მოვალისთვის, აბონენტის N023582 ინტერნეტმომსახურების

მიწოდების შეწყვეტა, შეჩერება ან/და შეფერხება.

საქმის მასალების შესწავლის შემდგომ, სასამართლოს მიაჩნია, რომ მორატორიუმის

დამატებითი ღონისძიების გამოყენების თაობაზე შუამდგომლობა საფუძვლიანია და იგი

უნდა დაკმაყოფილდეს.

მორატორიუმის ძირითადი მიზანია გადახდისუუნარობის მასის (მოვალის ქონების)

შენარჩუნება და დაცვა. „რეაბილიტაციისა და კრედიტორთა კოლექტიური

დაკმაყოფილების შესახებ“ საქართველოს კანონის ფუნდამენტური პრინციპია

კრედიტორთა კოლექტიური დაკმაყოფილება. მორატორიუმის გამოყენებით მოვალეს

ეძლევა საშუალება, გაიუმჯობესოს ლიკვიდურობა, მათ შორის, ვადამოსული

ვალდებულებების შესრულების გადავადებით, რაც, თავის მხრივ, ზრდის მის

რეაბილიტაციაუნარიანობას და წარმატებული რეაბილიტაციის ერთ-ერთი

განმაპირობებელი ფაქტორია, მორატორიუმის ღონისძიებები ბიზნესის გადასარჩენად ე.წ

თავისუფალი ამოსუნთქვის საშუალებაა.

„რეაბილიტაციისა და კრედიტორთა კოლექტიური დაკმაყოფილების შესახებ“ კანონის

 მეხუთე თავი განსაზღვრავს მორატორიუმის პრინციპებსა და მისი გამოყენების პირობებს.

აღნიშნული კანონის 55-ე მუხლით გათვალისწინებულია კანონისმიერი ღონისძიებები,

ხოლო ამავე კანონის 57-ე მუხლის ითვალისწინებს მორატორიუმის დამატებით

ღონისძიებების გამოყენებას.

როგორც ცნობილია, სასამართლოს მიერ გადახდისუუნარობის შესახებ განცხადების

დასაშვებად ცნობისა და რეაბილიტაციის ან გაკოტრების რეჟიმის გახსნის თაობაზე

განჩინების გამოტანისთანავე ავტომატურად ამოქმედდება მორატორიუმის ღონისძიებები.

„რეაბილიტაციისა და კრედიტორთა კოლექტიური დაკმაყოფილების შესახებ“

საქართველოს კანონის 56-ე მუხლის თანახმად, სასამართლოს მიერ გადახდისუუნარობის

შესახებ განცხადების დასაშვებად ცნობისა და რეაბილიტაციის ან გაკოტრების რეჟიმის

გახსნის თაობაზე განჩინების გამოტანით მოვალის მიმართ გადახდისუუნარობის შესახებ

განცხადების დასაშვებად ცნობამდე გამოყენებული იძულებითი აღსრულების

ღონისძიებისა და საპროცესო უზრუნველყოფის ღონისძიების სახით დაწესებული

შეზღუდვები უქმდება. აღნიშნული კანონის 57-ე მუხლის შესაბამისად, სასამართლო

უფლებამოსილია კრედიტორის, მოვალის, მმართველის ან სხვა დაინტერესებული პირის

დასაბუთებული განცხადების საფუძველზე გამოიტანოს განჩინება მორატორიუმის

დამატებითი ღონისძიებების გამოყენების შესახებ, კერძოდ: ა) მოვალეს აუკრძალოს მის

მფლობელობაში არსებული ლიზინგის, პირობადებული საკუთრების დათქმით ან სხვა

საფუძვლით გადაცემული ნივთების დაბრუნება; ბ) მოვალეს შეუზღუდოს ან აუკრძალოს

ქონების განკარგვა, მათ შორის, მისი გასხვისება ან უფლებრივად დატვირთვა, შეაჩეროს

მოვალის მიერ დადებული ხელშეკრულების იმ ნორმების მოქმედება, რომლებიც მოვალეს

ქონების განკარგვას ავალდებულებს; გ) მოვალის კონტრაქტორებს აუკრძალოს

სასიცოცხლოდ მნიშვნელოვანი მომსახურებების მოვალისთვის მიწოდების შეწყვეტა,

შეჩერება ან/და შეფერხება გადახდისუუნარობის საქმის წარმოების დაწყების გამო, თუ

მოვალე მათ მიმართ ასრულებს გადახდისუუნარობის შესახებ განცხადების დასაშვებად

ცნობის შემდეგ წარმოშობილ ვალდებულებებს; დ) გამოიყენოს სხვა ღონისძიებები,

რომლებიც ამ პუნქტით პირდაპირ გათვალისწინებული არ არის და რომელთა გამოყენებაც

მიზანშეწონილად მიიჩნევა გადახდისუუნარობის საქმის გარემოებებიდან გამომდინარე.

მოცემულ შემთხვევაში, როგორც აღინიშნა რეაბილიტაციის რეჟიმის გახსნის განჩინებით

სასამართლომ გაივალისწინა მორატორიუმის კანონისმიერ ღონისძიებები, სასამართლო

დამატებითი ღონისძიების გამოყენებასთან დაკავშირებით სასამართლო განმარტავს, რომ

კომპანიის წინააღმდეგ გადახდისუუნარობის საქმის გახსნა, შესაძლოა, გახდეს დამატებითი

მოტივი მომსახურების მომწოდებლების/მეიჯარეების მხრიდან ხელშეკრულების

შეწყვეტისა (თუნდაც მომსახურების საფასურის გადახდის უმნიშვნელო ვადაგადაცილების

შემთხვევაში). მსგავსი ფაქტი აუცილებლად გამოიწვევს კომპანიის კიდევ უფრო მძიმე

ფინანსურ მდგომარეობაში ჩაყენებას და კითხვის ნიშნის ქვეშ დააყენებს მთლიანად

რეაბილიტაციის პროცესს. სწორედ, ამ რისკისგან დასაზღვევად მხარე ითხოვს

მორატორიუმის დამატებითი ღონისძიებების გატარების შესაძლებლობის გამოყენებას.

„რეაბილიტაციისა და კრედიტორთა კოლექტიური დაკმაყოფილების შესახებ“

საქართველოს კანონის 57-ე მუხლის დანაწესიდან გამომდინარე, სასამართლოს მიაჩნია,

რომ მოვალის მიმართ კომუნალური მომსახურების საფასურის მოთხოვნა და მით უმეტეს

გადაუხდელობის შემთხვევაში მომსახურებაზე უარის თქმამ შესაძლოა გამოიწვევს

კომპანიის მუშაობის შეფერხებას და შესაბამისად, საფრთხეს შეუქმნის პროცესს და

დააზიანებს კრედიტორთა ინტერესებს. აღნიშნულიდან გამომდინარე, შპს ,,სამეგრელოს

ბაღების‘’ გაკოტრების მმართველის მოთხოვნა მორატორიუმის დამატებითი ღონისძიებების

გამოყენების შესახებ საფუძვლიანია და უნდა დაკმაყოფილდეს.

აღნიშნულიდან გამომდინარე სასამართლო მიიჩნევს, რომ განმცხადებლის მოთხოვნა უნდა

დაკმაყოფილდეს და მოვალის კომუნალური მომსახურების კომპანიებს უნდა აეკრძალოთ,

არ შეუწყვიტონ მოვალეს მომსახურების მიწოდება, ამასთან სასამართლო დამატებით

განმარტავს, რომ მორატორიუმის ღონისძიება არ გავრცელდება გადახდისუუნარობის

შესახებ განცხადების დასაშვებად ცნობის შემდეგ წარმოშობილ ვალდებულებების მიმართ.

სასამართლომ იხელმძღვანელა „რეაბილიტაციისა და კრედიტორთა კოლექტიური

დაკმაყოფილების შესახებ“ საქართველოს კანონის 1-ლი,მე-4, მე-6, მე-8, მე-9, 56-ე, 57-ე

მუხლებით, საქართველოს სამოქალაქო საპროცესო კოდექსის 284-285-ე მუხლებით, და

დ ა ა დ გ ი ნ ა

1. დაკმაყოფილდეს შპს ,,სამეგრელოს ბაღების‘’ გაკოტრების მმართველის გიორგი

ბათლიძის მოთხოვნა მორატორიუმის დამატებითი ღონისძიებების გამოყენების შესახებ;

2. დამტკიცდეს მორატორიუმის დამატებითი ღონისძიება:

2.1 სს „ეპ ჯორჯია მიწოდებას“ (ს/ნ: 405460594) აეკრძალოს მორატორიუმის მოქმედების

პერიოდში მოვალისთვის, აბონენტის N 0610184542, ელექტროენერგიის მიწოდების

შეწყვეტა, შეჩერება ან/და შეფერხება;

2.2. შპს „სქაიტელს“ (ს/ნ: 400013748) აეკრძალოს მორატორიუმის მოქმედების პერიოდში

მოვალისთვის, აბონენტის N023582 ინტერნეტმომსახურების მიწოდების შეწყვეტა, შეჩერება

ან/და შეფერხება.

3. განჩინება გამოქვეყნდეს გადახდისუუნარობის საქმის წარმოების ელექტრონულ

სისტემაში (ვებ-გვერდზე www.ecourt.ge);

4. განჩინებაზე კერძო საჩივრის შეტანა შეუძლია გადახდისუუნარობის საქმის წარმოების

პროცესის მხარეს, რომლის მიმართაც გამოტანილია განჩინება, აგრეთვე იმ პირს, რომელსაც

უშუალოდ ეხება ეს განჩინება, გადახდისუუნარობის საქმის წარმოების ელექტრონულ

სისტემაში (ვებ-გვერდზე www.ecourt.ge) მისი გამოქვეყნებიდან 05 (ხუთი) დღის ვადაში,

თბილისის საქალაქო სასამართლოში (მის. ქ. თბილისი, აღმაშენებლის ხეივანი, №64). ამ

ვადის გაგრძელება დაუშვებელია.

მოსამართლე ქეთევან კურცხალია

www.ecourt.ge
www.ecourt.ge

